
14. Januar 2019 

 

Inatsisartut suleriaasiat § 37 imm. 1 naapertorlugu Naalakkersuisunut apeqqutit imaattut matumuuna 

saqqummiuppakka: 

 

 

Naalakkersuisunut apeqqut: 

1. Naalakkersuisut siulittaasuata Kim Kielsen-ip aqqani, Namminersorlutik Oqartussat 

tamakkiisumik amerlanerussuteqartumillu ingerlatsiviit pigisaanni, 

siulersuisoqarnerannut aqutsivik akisussaaffigisaattut inissisimava? 

2. Naalakkersuisut siulittaasuata Kalaallit Airports A/S pillugu, ulloq 25. Juli 2018, 

immikkut ittumik ataatsimeersuartitsisimanini qulakkersinnaavaa, tassanilu 

Naalakkersuisut siulittaasuat immikkut ittumik ataatsimeersuartitsinermi siulersuisut 

akissarsiaasa qaffannissaat siunertatuarisimaneranut qulakkeerinnissinnaava?  

Taamanngippat oqaluuserineqarsimasut nuisanngitsut saqqummiunneqarnissaannut 

peqqussuteqarpunga. 

3. Naalakkersuisut Kalaallit Airports A/S pillugu, ulloq 25. Juli 2018, immikkut ittumik 

ataatsimeersuartitsinerminni suna patsisigalugu siulersuisunut akissarsiarititaasut 

qaffariangaatsiarpaat, ilaatigut siulersuisuni siulittaasuusoq ukiumut toqqaannaq 

750.000 kroner akissarsiaritinneqalersimaneranut suna patsisaava? 

4. Immikkut ittumik ataatsimeersuarsimaneq massakkuusumi ulloq 14. Januar 2019 suli 

Kalaallit Airports A/S-ip nittartagaani - www.kair.gl - aatsaat dansk-isuinnaq 

isersimagaanni nutaarisassaannatut takuneqarsinnaavoq. Kalaallisut, oqaatsilluunniit 

allat atorlugit, isersimagaanni tamanna takuneqarsinnaanngilaq. Tamanna 

ataatsimeersuarnermiit imaqarniliaq allatigut saqqummiunneqarnikuua, 

pisortatigoortumillu oqaaseq atorlugu saqqummiunneqarnikuua?  

Taamappat qanoq, sukkut, qaqugukkullu uppernarsarnissaannut Naalakkersuisut 

peqquneqarput. 

5. Naalakkersuisut siulersuisoqarnermut akissarsiassanut politikkia ukioq 2014-imeersoq 

malillugu, suliffeqarfiit aningaasatigut kaaviaartitaat najoqqutaralugu annersaasut - 

tassani Royal Greenland A/S takutinneqarpoq - siulersuisuni siulittaasorisaq ukiumut 

500.000 kroner akissarsiarisartussaavai. Suna patsisigalugu Naalakkersuisut 

namminneq politikkertik avaqqullugu Kalaallit Airports A/S siulersuisuinut 

akissarsiat qaffariasaarpaat? 

6. Naalakkersuisut eqqartukkami politikkertik malissimanngippassuk, naak 

Naalakkersuisut pisortatigoortumik nittartagaanni suli nuisasoq - www.nanoq.gl - suut 

allat politikkerisatik imaluunniit ileqqorisassatut malinniarnikuusatik massakkut 

malinngilaat imaluunniit malinnianngilaat, taavalu Naalakkersuisut 

politikkilioriarlutik, arlaannilluunniit maleruagassamik inisseeriarlutik, 

malinnginnissaannut allatut iliornissaq pissusissamisoortutut isigaat? 

7. Naalakkersuisut malillugit, Naalakkersuisoqarfinni imaluunniit ingerlatsiviit allani 

Naalakkersuisut aqqaniittuni politik periuseq inissinneqareertoq malinneqartinnagu 

qanoq kinguneqartitsinissamik periuseqarpat?  

Kinguneqartitsisarniarunik periuserisaq taakkartorneqaqquvoq. 

8. Naalakkersuisut qanoq oqartussaaffigisami siulersuisut akissarsiaqartinnissaannut 

pilersaaruteqarpat?  

Naalakkersuisut pilersaaruteqarsimappata qinnuigissavakka ingerlatsiviit 

ataasiakkaarlugit immikkut akissarsianut pilersaarutaannik nassuiaanneqassasut. 

9. Namminersorlutik Oqartussat tamakkiisumik annertunerusumilluunniit pigisaanni, 

ingerlatsivik sorlermi siulersuisuni siulittaasuusoq toqqaannaq akissarsiaqarnersatut 

inissisimava? 

 

(Inatsisartunut ilaasortaq, Pele Broberg, Partii Naleraq) 

 

Tunngavilersuut: 

Inuiaqatigiit pigisaanni siulersuisut akissarsiaat tupinnaannartumik nipaattumik 

qaffangaatsiarnikuupput, tamannalu Naalakkersuisut nittartagaanni eqqunngitsumik suli 

saqqummiunneqaqqallutik. Tupinnaqaaq Kalaallit Airports A/S-ip siulersuisuinut 

akissarsiarititaasut Royal Greenland A/S-imiit annerungaatsiartut, naak ingerlatsivik 

minnerungaatsiartoq. Tamassuma patsisaanut inuiaqatigiit piginnittuusut paasitinneqartariaqarput. 

Apeqqutit ullut suliffiusut qulit (10) iluanni akineqarnissaat kissaatigineqarpoq. 

